
Itatakda ng Mental Health and Wellbeing Strategy (ang estratehiya) ang direksyon kung paano susuportahan ang kalusugang pangkaisipan at kagalingan sa New Zealand sa susunod na sampung taon. Kabilang dito ang pagpapabuti ng suporta sa kalusugang pangkaisipan at adiksyon at ang pagbabawas ng pinsala mula sa paggamit ng alak at droga at pagsusugal. 

Gagabayan ng estratehiya kung paano pinaplano ng sistema ng kalusugan ang mga gawain nito, namumuhunan ng mga yaman (resources), at pinagbubuti ang mga serbisyo sa paglipas ng panahon. 

Hinihingi ng Ministry of Health ang iyong feedback bago gawing pinal ang panukalang estratehiya. Bukas ang pampublikong konsultasyon mula ika-8 ng Abril hanggang ika-18 ng Mayo. 
Bakit mahalaga ang iyong feedback
Maaapektuhan ng estratehiya ang mga taong gumagamit ng serbisyo at suporta sa kalusugang pangkaisipan at adiksyon, ang mga taong sumusuporta sa kanila, at ang mga komunidad sa buong bansa. 

Ang panukalang estratehiya ay nakabatay sa mga bagay na narinig na namin na mahalaga sa mga tao mula sa iba pang konsultasyon at patuloy na mga pag-uusap. Kailangan naming tiyakin na tama ang aming ginagawa.

Makakatulong ang iyong feedback upang maunawaan namin:
· kung ano ang pinakamahalaga sa mga tao
· kung ano ang maayos na gumagana
· kung ano ang maaaring pagbutihin
· kung ano ang mga unang hakbang upang makagawa ng pinakamalaking mga pagbabago.

Makakatulong ito sa paghubog ng panghuling estratehiya at ng unang tatlong-taong plano ng pagpapatupad. Inaasahan naming ilabas ang mga ito sa huling bahagi ng taon.
Nais naming makarinig mula sa:
· mga taong may karanasan o kasalukuyang nakakaranas – kabilang ang mga pamilya at whānau
· mga manggagawa sa kalusugan, serbisyong panlipunan, at komunidad 
· mga grupong pangkomunidad at organisasyon
· sinumang may interes sa pagpapabuti ng kalusugang pangkaisipan at kagalingan, kabilang ang pagbabawas ng pinsala mula sa alak at droga at pagsusugal.
Magbigay ng iyong opinyon
Online – basahin ang impormasyon at gumawa ng pagsusumite sa pamamagitan ng mga consultation hub ng Ministry of Health: https://consult.health.govt.nz
Mga sesyon ng impormasyon at hui – makilahok sa mga pinamamahalaang sesyon, kabilang ang mga sesyon para sa partikular na mga komunidad. 
Mga talakayan sa komunidad – gamitin ang community toolkit upang isagawa ang sarili mong mga talakayan at magsumite ang kolektibong feedback. 
I-print ang kopya ng mga tanong sa konsultasyon at ipadala ang iyong feedback sa amin sa:  
Mental Health and Wellbeing Strategy Consultation 
PO Box 5013
Wellington 6140
Makakakita ka ng higit pang mga detalye tungkol sa mga opsyong ito sa website ng Ministry of Health:
https://health.govt.nz/mhws-consultation

Kung wala sa mga opsyong ito ang angkop sa iyo o mayroon kang anumang problema, maaari kang mag-email sa amin sa mhasp.engagement@health.govt.nz 

Makatutulong kung babasahin mo muna ang panukalang estratehiya bago ka magsimula. Makikita mo ito, pati na rin ang impormasyon kung paano maibabahagi ang iyong opinyon, sa website ng Ministry of Health.
Pagsuporta sa ligtas at madaling ma-access na pakikilahok
Idinisenyo ang konsultasyon upang maging inklusibo, may paggalang sa kultura, at ligtas. Ang mga provider ng sesyon ay may karanasan sa pagsuporta sa mga ligtas na pag-uusap, na kinikilala na ang mga paksang ito ay maaaring maging sensitibo at personal. 
Magagamit ang buod ng panukalang estratehiya at impormasyon kung paano maibabahagi ang iyong opinyon sa mga madaling ma-access na format at sa iba't ibang wika.
Mga tanong sa konsultasyon
1. Mula sa iyong karanasan, ano ang pinakamalaking hadlang para sa mga tao o whānau na makuha ang kinakailangang suporta para sa kalusugang pangkaisipan o kagalingan, kabilang ang suporta para sa adiksyon, pinsala mula sa alak at droga, at pagsusugal? 
Maaaring kabilang dito ang mga bagay na nakakaapekto sa mga tao bago nila kailanganin ang tulong, habang sinusubukan nilang makakuha ng tulong, o habang sila ay nagpapagaling.
2. Mula sa iyong karanasan, ano ang pinakamalaking nakakatulong sa mga tao o whānau upang manatiling maayos ang kanilang kalusugan ng isip o makuha ang kinakailangang suporta para sa kanilang kalusugang pangkaisipan at kagalingan, kabilang ang pinsala mula sa pagsusugal at paggamit ng alak at droga?
3. Aling bahagi ng estratehiya ang pakiramdam mo ay pinaka-tama o pinakamahalaga sa iyo? Bakit?
4. Anong mga pagbabago ang makapagpapahusay sa estratehiya para sa mga tao at whānau? Bakit?
5. Kasama sa estratehiyang ito ang isang plano na naglalahad kung ano ang kailangang gawin upang maisakatuparan ito. Ang unang plano ay magkakaroon ng tatlong taong pokus. Ano ang pinakamahalagang mga hakbang na dapat nating gawin sa susunod na tatlong taon upang makagawa ng pinakamalaking pagbabago sa kalusugang pangkaisipan at kagalingan ng mga tao, kabilang ang pagbabawas ng pinsala mula sa alak at droga at pagsusugal? Mangyaring ipaliwanag sa amin kung bakit.
6. Kung maaari kang pumili ng isang bagay lamang na dapat naming gawin upang makagawa ng pinakamalaking pagbabago sa susunod na tatlong taon, ano ito?
7. Upang magkaroon ng puwang para sa mga bago o mas mahusay na paraan ng paggawa ng mga bagay, maaaring kailanganin naming itigil ang paggawa ng ibang bagay. Ano sa tingin mo ang dapat naming itigil, o bawasan ang ginagawa, upang makatutok kami sa mga bagay na mas gumagana? Mangyaring ipaliwanag sa amin kung bakit.
8. Nais naming tiyakin na ang mga ginagawa namin ay talagang nagdudulot ng malaking pagbabago sa mga tao. Ano ang dapat naming suriin, sukatin, o bantayan upang malaman kung nagdudulot ng pagbabago ang estratehiya?
Maaaring gusto mong pag-isipan o ibahagi kung ano ang makikita, maririnig, o mararanasan mo sa iyong sariling komunidad kung ang estratehiya ay nagdudulot ng positibong pagbabago.
9. Mayroon ka pa bang ibang mga saloobin, alalahanin, o ideya na nais mong ibahagi?

Maaaring kang sumagot batay sa iyong sariling karanasan, sa karanasan ng mga taong sinusuportahan mo, o sa nakikita mong nangyayari sa iyong komunidad.

Hindi mo kailangang sagutin ang bawat tanong. Kahit ilang pananaw lamang ay makakatulong.

Magsasara ang konsultasyon sa ika-18 ng Mayo 2026. 

